Ձև N 3

Կադաստրի կոմիտե

ԱՄՓՈՓԱԹԵՐԹ

«ԳՆԱՀԱՏՄԱՆ ՈՐԱԿԱՎՈՐՄԱՆ ՔՆՆՈՒԹՅՈՒՆՆԵՐԻ ԱՆՑԿԱՑՄԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ

 ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

	1. ՀՀ տարածքային կառավարման և ենթակառուցվածքների նախարարություն
	12.05.2022 թ.

N ԳՍ/14.1/11923-2022

	Առաջարկություններ և առարկություններ չկան:
	

	2. ՀՀ պետական եկամուտների կոմիտե
	12.05.2022 թ.

N 01/3-4/32599-2022 թ.

	Նախագածի 1-ին կետով սահմանվող կարգի`

1)
9-րդ կետով սահմանվում է, որ Հանձնաժողովի նախագահին և քարտուղարին նշանակում և ազատում է Կոմիտեի ղեկավարը, սակայն մյուս 3 անդամների նշանակման և ազատման ձևի մասին առկա չէ որևէ կարգավորում,
	Ընդունվել է:
Նախագծի 9-րդ կետը խմբագրվել է: 

	2)
13-րդ կետում առաջարկվում է հստակեցնել էլեկտրոնային եղանակով փաստաթղթերի ներկայացման համար համապատասխան հասցեի պարտադիր հրապարակման դրույթը,
	 Չի ընդունվել:
Նախագծի 16-րդ կետի համաձայն՝ հայտատուն փաստաթղթերը ներկայացնում է անձամբ կամ ներկայացուցչի միջոցով՝ նոտարի վավերացրած կամ հասարակ գրավոր ձևով տրված լիազորագրի հիման վրա, փոստով կամ էլեկտրոնային եղանակով:  Յուրաքանչյուր հայտարարության դեպքում պետք է հրապարակվի և՛ էլեկտրոնային փաստաթղթերի ներկայացման հասցեն, և՛ ֆիզիկական ներկայացման հասցեն:

	3) 19-րդ կետի համաձայն՝ որակավորման քննությանը մասնակցելու թույլտվություն ստացած և չստացած հայտատուների վերաբերյալ տղեկատվությունը Հանձնաժողովը ներկայացնում է Կոմիտեի իրավասու ստորաբաժանման որակավորման քննության անցկացման օրվանից առնվազն 7 աշխատանքային օր առաջ, որի մասին Կոմիտեն 2 աշխատանքային օրվա ընթացքում ծանուցում է հայտատուներին: 

Առաջարկվում է հստակեցնել քննությանը մասնակցելու թույլտվություն չստացած հայտատուներին ծանուցելիս քննությանը չմասնակցելու պատճառի մասին պարտադիր նշելու վերաբերյալ հարցը:
	Ընդունվել է:
19-րդ կետում ավելացվել է, որ Հայտատուներին որակավորման քննությանը մասնակցելու թույլտվություն տրամադրելու կամ թույլտվություն տրամադրելը մերժելու վերաբերյալ կազմվում և Հանձնաժողովի նիստին ներկա բոլոր անդամների կողմից ստորագրվում է արձանագրություն: Արձանագրությունը ստանալուց հետո 2 աշխատանքային օրվա ընթացքում Կոմիտեն Հայտատուներին ծանուցում է քննությանը մասնակցելու թույլտվության կամ քննությանը մասնակցելու թույլտվություն տրամադրելը մերժելու և դրա պատճառների մասին:

	4) 25-րդ կետում նշված՝ ՀՀ կառավարության որոշումների հետ կապված՝ հայտնում ենք, որ Նորմատիվ իրավական ակտերի մասին օրենքի 18-րդ հոդվածի 6-րդ մասի համաձայն՝ ենթաօրենսդրական նորմատիվ իրավական ակտի կրճատ անվանումը հիշատակելիս դրանում հետևյալ հաջորդականությամբ ներառվում են այդ ակտն ընդունող մարմնի անվանումը, ընդունման տարին, ամիսը, ամսաթիվը, ակտի հերթական համարը, բնույթը և տեսակը:
	Չի ընդունվել:
Քանի որ Նախագծի 25-րդ կետում նշված ենթաօրենսդրական նորմատիվ իրավական ակտերը ընդունող մարմնի կողմից դեռևս հաստատված չեն: 

	3. ՀՀ վարչապետի աշխատակազմի տեսչական մարմինների աշխատանքների համակարգման գրասենյակ
	12.05.2022 թ.

N /48.56/15115-2022 թ.

	Առաջարկություններ և առարկություններ չկան:
	

	4. ՀՀ էկոնոմիկայի նախարարություն
	16.05.2022 թ.

Ն 01/7117-2022

	Առաջարկություններ և առարկություններ չկան:
	

	5. ՀՀ քաղաքաշինության կոմիտե
	17.05.2022 թ.

N 01/18/4968-2022

	Առաջարկություններ և առարկություններ չկան:
	

	6. ՀՀ ֆինանսների նախարարություն
	18.05.2022 թ.

N 01/11-4/8347-2022

	Առաջարկություններ և առարկություններ չկան:
	

	7. ՀՀ արդարադատության նախարարություն
	08.06.2022 թ.

N 01/27.4/24831-2022

	ՊԵՏԱԿԱՆ ՓՈՐՁԱԳԻՏԱԿԱՆ ԵԶՐԱԿԱՑՈՒԹՅՈՒՆ

«Գնահատման որակավորման քննությունների անցկացման կարգը սահմանելու մասին» Հայաստանի Հանրապետության կառավարության որոշման նախագծի վերաբերյալ

«Գնահատման որակավորման քննությունների անցկացման կարգը սահմանելու մասին» Հայաստանի Հանրապետության կառավարության որոշման նախագծի վերաբերյալ հարկ ենք համարում ներկայացնել հետևյալ դիտողություններն ու առաջարկությունները.
	

	1. Նախագծին կից ներկայացված հավելվածի 9-րդ կետով առաջարկվում է նախատեսել, որ Հանձնաժողովի նախագահին, քարտուղարին և անդամներին նշանակում և ազատում է Կոմիտեի ղեկավարը:

Այս առումով հարկ ենք համարում նշել, որ՝

 «Գնահատման գործունեության մասին» օրենքի (ընդունվել է 10.12.2021 թվականին, ուժի մեջ է մտնելու 01.07.2022, ՀՕ-419-Ն) 20-րդ հոդվածի 2-րդ մասի համաձայն՝ Որակավորման քննություններն ընդունում է լիազոր մարմնի ստեղծած որակավորման հանձնաժողովը:

ՀՀ Սահմանադրության 6-րդ հոդվածի 1-ին մասում ամրագրված կարգավորման համաձայն՝ Պետական և տեղական ինքնակառավարման մարմիններն ու պաշտոնատար անձինք իրավասու են կատարելու միայն այնպիսի գործողություններ, որոնց համար լիազորված են Սահմանադրությամբ կամ օրենքներով:

Վերոգրյալ կարգավորումների բովանդակությունից պարզ է դառնում, որ  «Գնահատման գործունեության մասին» օրենքի 20-րդ հոդվածի 2-րդ մասում ամրագրված կարգավորմամբ լիազոր մարմնին վերապահված է որակավորման հանձնաժողով ստեղծելու իրավասություն, մինչդեռ, Նախագծին կից ներկայացված հավելվածի 9-րդ կետում նշվում է Հանձնաժողովի նախագահին, քարտուղարին և անդամներին նշանակելու և ազատելու Կոմիտեի ղեկավարի լիազորության մասին:

Տվյալ պարագայում նկատի ունենալով վերոգրյալը՝ հարկ ենք համարում նշել, որ Նախագծի 9-րդ կետով առաջարկվող կարգավորումն անհրաժեշտ է դիտարկել «Գնահատման գործունեության մասին» օրենքի կարգավորումների համատեքստում:
	Չի ընդունվել:
«Գնահատման գործունեության մասին» օրենքի կարգավորումների համատեքստում օրենքի 20-րդ հոդվածի 2-րդ մասում ամրագրված կարգավորմամբ լիազոր մարմնին վերապահված է որակավորման հանձնաժողով ստեղծելու իրավասություն, այսինքն՝ Կադաստրի կոմիտեի ղեկավարի հրամանով պետք է ստեղծվի և հաստատվի որակավորման հանձնաժողովը և դրա անհատական կազմը, իսկ որակավորման քննություններն ընդունելու է նշված հրամանով ստեղծված որակավորման հանձնաժողովը:  Բացի այդ «Նորմատիվ իրավական ակտերի մասին» օրենքի 8-րդ գլխով, մասնավորապես 34-րդ հոդվածով իրավական ակտն ընդունած մարմնին (պաշտոնատար անձին) լիազորություն է վերապահված համապատասխան փոփոխություններ և լրացումներ կատարելու իր ընդունած իրավական ակտում: Վերջին լիազորության հիման վրա Կոմիտեի ղեկավարը փաստացի կարող է ստեղծել Հանձնաժողով՝ դրա անդամներ նշանակելով և ազատելով:

	2. Նախագծին կից ներկայացված հավելվածի 10-րդ կետով առաջարկվում է նախատեսել, որ Հանձնաժողովի նախագահի բացակայության դեպքում նրան փոխարինում է Հանձնաժողովի քարտուղարը: Հանձնաժողովի քարտուղարի բացակայության դեպքում նրան փոխարինում է Հանձնաժողովի նախագահը: Հանձնաժողովի նախագահի և քարտուղարի միաժամանակյա բացակայության դեպքում նիստը հետաձգվում է:

Տվյալ պարագայում հարկ ենք համարում նշել, որ Նախագծին կից ներկայացված հավելվածի 10-րդ կետում ամրագրված իրավակարգավորումից պարզ չէ թե ինչպես է գործնականում ապահովվելու Հանձնաժողովի նախագահի և Հանձնաժողովի քարտուղարի կողմից վերջիններիս վերապահված լիազորությունների միաժամանակյա իրականացումը: Ուստի, նկատի ունենալով վերոգրյալը՝ առաջարկում ենք Նախագծին կից ներկայացված հավելվածի 10-րդ կետով ամրագրված կարգավորումը վերանայել:
	Չի ընդունվել:
   Հանձնաժողովի քարտուղարը փաստացի պետք է բավարարի Հանձնաժողովի նախագահին ներկայացվող պահանջներին, տիրապետի Հանձնաժողովին վերապահված լիազորությունների շրջանակին, եթե նա բավարարում և տիրապետում է որակավորման հանձնաժողովի աշխատանքների կազմակերպման, անցկացման գործընթացին, ապա քարտուղարը կարող է փոխարինել հանձնաժողովի նախագահին վերջինիս բացակայության ընթացքում:  Ավելացնենք, որ, ըստ էության երկու սուբյեկտների լիազորություններն էլ, ըստ բնույթի կազմակերպչական են, չեն իրականացվում զուգընթաց: Վերոգրյալից հետևում է, որ Հանձնաժողովի նախագահը և քարտուղարը առանց որևէ խոչընդոտի և հատուկ կարգավորման կարող են փոխարինել միմյանց: Բացի այդ՝ որակավորման քննությունները նշված սուբյեկտներից որևէ մեկի բացակայության պատճառով հետաձգելը չի կարող լինել համաչափ միջոց և ավելորդ խնդիրներ կառաջացնի քննության մասնակիցների համար:

	3. Նախագծին կից ներկայացված հավելվածում բաժինների համարակալումն անհրաժեշտ է համապատասխանեցնել  «Նորմատիվ իրավական ակտերի մասին» օրենքի 14-րդ հոդվածի 10-րդ մասի պահանջներին, համաձայն որոնց՝ նորմատիվ իրավական ակտի բաժիններն ու գլուխները համարակալվում են արաբական թվանշաններով:
	Ընդունվել է:
Նախագծի կից հավելվածի բաժինները համարակալվել են արաբական թվանշանեերով: 

	4. Նախագծին կից ներկայացված հավելվածի 14-րդ կետով առաջարկվում է նախատեսել, որ օրենքով և կարգով սահմանված գործունեության մասնագիտական վերաորակավորում ստանալու համար հայտատուները կարող են դիմել որակավորման վկայականի ժամկետի ավարտից ոչ շուտ, քան երեք ամիս առաջ: Հայտատուները չեն կարող դիմել որակավորման վկայական ստանալու համար, եթե դիմումատուի գնահատման գործունեության վերաբերյալ լիազոր մարմնում դիմումի ընդունման պահի դրությամբ հարուցված է վարչական վարույթ: Գնահատման որակավորման նոր վկայական ստանալու հետ միաժամանակ դադարում է նախկին վկայականի գործողությունը:

Վերոգրյալ կարգավորումից պարզ է դառնում, որ գնահատման որակավորման նոր վկայական ստանալու հետ միաժամանակ դադարելու է նախկին վկայականի գործողությունը:

Այս առումով հարկ ենք համարում նշել, որ՝  «Գնահատման գործունեության մասին» օրենքի 22-րդ հոդվածի 1-ին մասի համաձայն՝  վկայականի գործողությունը դադարեցվում է`

1) վկայական ստանալու համար ներկայացված փաստաթղթերում կեղծ կամ խեղաթյուրված տեղեկատվություն հայտնաբերելու դեպքում.

2) եթե առկա է գնահատողին անգործունակ կամ սահմանափակ գործունակ ճանաչելու կամ որոշակի գործունեությամբ զբաղվելու իրավունքից զրկելու վերաբերյալ օրինական ուժի մեջ մտած վճիռ կամ դատավճիռ.

3) գնահատողի մահվան կամ նրան մահացած ճանաչելու մասին դատարանի վճիռն ուժի մեջ մտնելու դեպքում.

4) գնահատողի դիմումի համաձայն.

5) սույն օրենքի 19-րդ հոդվածի 1-ին մասով նախատեսված սահմանափակումը խախտելու դեպքում.

6) եթե գնահատողը մեկ տարվա ընթացքում իր կազմած 10 և ավելի գնահատման հաշվետվություններում սույն օրենքով, գնահատման ստանդարտներով կամ այլ նորմատիվ իրավական ակտերով նախատեսված պահանջների և պայմանների խախտում է կատարել: Սույն կետով նախատեսված հիմքով որակավորման վկայականի գործողության դադարեցման դեպքում անձն իրավունք չունի որակավորման նոր վկայական ստանալու համար դիմելու վկայականի գործողությունը դադարեցվելուց հետո՝ մեկ տարվա ընթացքում.

7) եթե գնահատողը մեկ տարվա ընթացքում իր կազմած հինգ և ավելի գնահատման հաշվետվություններում սույն օրենքով, գնահատման ստանդարտներով կամ այլ նորմատիվ իրավական ակտերով նախատեսված պահանջների և պայմանների` արժեքի  վրա ազդող խախտում է կատարել: Սույն կետով նախատեսված հիմքերով որակավորման վկայականի գործողության դադարեցման դեպքում անձն իրավունք չունի որակավորման նոր վկայական ստանալու համար դիմելու վկայականի գործողությունը դադարեցվելուց հետո՝ երկու տարվա ընթացքում.

8) որակավորման վկայականի ժամկետը լրանալու դեպքում:

Տվյալ պարագայում նկատի ունենալով այն հանգամանքը, որ «Գնահատման գործունեության մասին» օրենքի 22-րդ հոդվածի 1-ին մասում հստակ և սպառիչ նախատեսված են վկայականի գործողության դադարեցման դեպքերը՝ հարկ ենք համարում նշել, որ Նախագծին կից ներկայացված հավելվածի 14-րդ կետում ամրագրված կարգավորումն անհրաժեշտ է դիտարկել նշված կարգավորման համատեքստում:
	Չի ընդունվել:
   Օրենքի 22-րդ հոդվածի 1-ին մասի դրույթները ենթադրում են որակավորման վկայականի գործողության դադարեցում, որի հետևանքով այն ստացած անձը կորցնում է գնահատման գործունեությամբ զբաղվելու իրավունքից: Նախագծի ներկայացված կարգավորման հետևանքով անձը նման իրավունքից չի զրկվում, այլ նա գործունեությունը շարունակում է նոր վկայականի հիման վրա: Հակառակ պարագայում կառաջանա խնդրահարույց իրավիճակ՝ գնահատում իրականացնելու պարագայում ո՞ր վկայականը պետք է հիմք ընդունել, խախտում կատարելու պարագայում ո՞ր վկայականը պետք է ուժը կորցնի և այլն: Ավելացնենք, որ նույն 14-րդ կետի կարգավորումից բխում է, որ նախկին վկայականի գործողությանը մնացել է շուրջ երեք ամիս և դրա գործողության դադարեցումը չի առաջացնում էական հետևանքներ, մինչև վկայականի գործողության լրանալը նոր վկայական ստանալու մեխանիզմը գնահատման գործունեության սուբյեկտին հնարավորություն է տալիս ապահովել իր գործունեության շարունակականությունը: Այսինքն՝ տվյալ նորմը ոչ թե սահմանափակող է, այլ լիազորող:

	5. Նախագծին կից ներկայացված հավելվածի 15-րդ կետով առաջարկվում է նախատեսել, որ քննությանը մասնակցելու համար հայտատուները ներկայացնում են` 1) գրավոր դիմում (տրվում է կոմիտեի ղեկավարի անունով), 2) բարձրագույն կրթության մասին վկայող փաստաթղթի (դիպլոմ) պատճենը (…).

Այս առումով հարկ ենք համարում նշել, որ «Գնահատման գործունեության մասին» օրենքի 20-րդ հոդվածի 4-րդ մասի համաձայն՝ որակավորման քննությունների անցկացման կարգը սահմանում է Կառավարությունը: Որակավորման քննությունների անցկացման կարգով սահմանվում են որակավորման քննության ժամկետները, քննությանը մասնակցելու համար անհրաժեշտ փաստաթղթերի ցանկը, դրանց ներկայացման ժամկետները և ձևերը, քննության ժամանակ առաջադրվող հարցերի և խնդիրների քանակը, քննությունների արդյունքների գնահատման կարգը, քննության անցկացման համար նախատեսված ժամանակը, տեխնիկական միջոցներից օգտվելու կարգը, որակավորման վկայական ստանալու համար անհրաժեշտ միավորների քանակը, քննության արդյունքների բողոքարկման կարգը, ինչպես նաև քննությունը պատշաճ անցկացնելուն ուղղված այլ դրույթներ:

Տվյալ պարագայում նկատի ունենալով «Գնահատման գործունեության մասին» օրենքի 20-րդ հոդվածի 4-րդ մասում ամրագրված կարգավորման պահանջները, մասնավորապես այն, որ ըստ հիշյալ կարգավորման՝ Նախագծով պետք է սահմանվի նաև փաստաթղթերի ձևերը՝ առաջարկում ենք Նախագծով սահմանել նաև ներկայացվելիք դիմումի ձևը:
	Ընդունվել է:
Նախագծում լրացվել է փաստաթղթերի ներկայացման դիմումի ձևը:

	6. Նախագծին կից ներկայացված հավելվածի 22-րդ կետում ամրագրված կարգավորումը շարադասության տեսանկյունից անհրաժեշտ է վերանայել և խմբագրել:
	Ընդունվել է:
Նախագծին կից ներկայացված հավելվածի 22-րդ կետը խմբագրվել է:


	7. Նախագծին կից ներկայացված հավելվածի 23-րդ կետով առաջարկվում է նախատեսել, որ որակավորման քննությանը մասնակցելու թույլտվություն ստացած Հայտատուն որակավորման քննությանը ներկայանում է նույն կարգի 15-րդ կետի 2-6-րդ ենթակետերով սահմանված փաստաթղթերի բնօրինակներով: Հանձնաժողովը մինչև որակավորման քննության սկիզբը գումարած նիստում ևս մեկ անգամ ուսումնասիրում է Հայտատուների ներկայացրած փաստաթղթերը՝ դրանք համեմատելով բնօրինակների հետ: Ներկայացված փաստաթղթերում հակասություններ արձանագրելու դեպքում Հանձնաժողովը արձանագրային որոշմամբ չի թույլատրում Հայտատուին մասնակցելու տվյալ որակավորման քննությանը, իսկ հակասություններ չլինելու դեպքում  արձանագրային որոշմամբ Հայտատուին թույլատրում է մասնակցելու որակավորման քննությանը:

Վերոգրյալ կարգավորումից պարզ է դառնում, որ պահանջվող փաստաթղթերի բնօրինակները քննության մասնակիցների կողմից ներկայացվելու են որակավորման քննությանը ներկայանալիս: Այս առումով, նկատի ունենալով վերոգրյալը՝ առաջարկում ենք Նախագծով պարզաբանել ինչ նիստի (ինչ ժամկետում և ինչ ընթացակարգով իրականացվող) մասին է խոսքը: 
	Ընդունվել է:
Նախագծի 23-րդ կետը խմբագրվել է:



	8. Նախագծին կից ներկայացված հավելվածի 25-րդ կետում նշված իրավական ակտերին կատարված հղումներն անհրաժեշտ է վերանայել և հստակեցնել, մասնավորապես՝ օրինակ՝ Նախագծին կից ներկայացված հավելվածի 25-րդ կետում նշվում է «Որակավորման քննությունների կարգը հաստատելու մասին» կառավարության որոշման վերաբերյալ՝ մինչդեռ, Նախագծով հաստատվում է Գնահատման որակավորման քննությունների անցկացման կարգը: 
	Ընդունվել է:
Նախագծի հավելվածի 25-րդ կետում կատարվել է փոփոխություն:

	9. Նախագծին կից ներկայացված հավելվածի 26-րդ կետում «տեսագրվում է» բառերն առաջարկում ենք փոխարինել «տեսաձայնագրվում է» բառերով՝ նկատի ունենալով «Գնահատման գործունեության մասին» օրենքի 20-րդ հոդվածի 7-րդ մասի կարգավորումները:
	Ընդունվել է:
Նախագծի հավելվածի 26-րդ կետում կատարվել է փոփոխություն:

	10. Նախագծին կից ներկայացված հավելվածի 38-րդ կետով առաջարկվում է նախատեսել, որ եթե Հայտատուներից ոչ ոք որակավորման առաջադրանքի համար 35-րդ կետով սահմանված նվազագույն շեմը չի հաղթահարել, կամ դադարեցվել է միակ Հայտատուի կամ բոլոր Հայտատուների մասնակցությունը որակավորման քննությանը նույն կարգով սահմանված կարգով, ապա Հանձնաժողովն ընդունում է արձանագրային որոշում` որակավորման քննության արդյունքում որակավորում չստանալու մասին և այն ներկայացնում է Կոմիտեի ղեկավարին:

Վերոգրյալ կարգավորման բովանդակությունից պարզ է դառնում, որ Նախագծին կից ներկայացված հավելվածի 38-րդ կետում նախատեսված դեպքերում Հանձնաժողովն ընդունելու է արձանագրային որոշում` որակավորման քննության արդյունքում որակավորում չստանալու մասին և այն ներկայացնելու է Կոմիտեի ղեկավարին:

Այս առումով հարկ ենք համարում նշել, որ Նախագծին կից ներկայացված հավելվածի 38-րդ կետից պարզ չէ՝ թե Հանձնաժողովը ինչ նպատակով է հիշյալ որոշումը ներկայացնելու Կոմիտեի ղեկավարին: Տվյալ պարագայում հարկ է նկատի ունենալ, որ Սահմանադրության 6-րդ հոդվածի 1-ին մասում ամրագրված կարգավորման համաձայն՝ պետական և տեղական ինքնակառավարման մարմիններն ու պաշտոնատար անձինք իրավասու են կատարելու միայն այնպիսի գործողություններ, որոնց համար լիազորված են Սահմանադրությամբ կամ օրենքներով:

Նույն դիտարկումը վերաբերելի է նաև Նախագծին կից ներկայացված հավելվածում ամրագրված համանման մյուս կարգավորումներին:
	Չի ընդունվել:
«Կառավարչական իրավահարաբերությունների կարգավորման մասին» օրենքի 10-րդ հոդվածի 12-րդ մասի 1-ին կետի պահանջների համաձայն պետական մարմնի ղեկավարը պատասխանատու է պետական մարմնի առջև դրված խնդիրների և գործառույթների իրականացման համար: 
Որակավորման քննություններն ընդունում և անցկացնում է Կոմիտեի ղեկավարի կողմից ստեղծած որակավորման հանձնաժողովը: Որակավորման քննության արդյունքում որակավորում չստանալու մասին Հանձնաժողովի ընդունած արձանագրային որոշումը Կոմիտեի ղեկավարին ներկայացնելու նպատակն է ապահովել ոլորտի վերաբերյալ նրա իրազեկվածությունը, դրա հիման վրա անհրաժեշտ գործողությունների կատարումը: 


	11. Նախագծին կից ներկայացված հավելվածի 40-րդ կետով առաջարկվում է նախատեսել, որ որակավորման քննությունների արդյունքները հրապարակվում են որակավորումն անցկացվելուց հետո 1 աշխատանքային օրվա ընթացքում, Կոմիտեի պաշտոնական կայքում: Որակավորման արդյունքների հրապարակման մասին կազմվում է որակավորման արդյունքների հրապարակման թերթիկ, որը հաստատվում է Հանձնաժողովի բոլոր անդամների կողմից:

Այս առումով հարկ ենք համարում նշել, որ «Գնահատման գործունեության մասին» օրենքի 20-րդ հոդվածի 8-րդ մասի համաձայն՝ Քննության արդյունքների մասին քննության մասնակիցները պատշաճ տեղեկացվում են քննության ավարտից անմիջապես հետո: Տվյալ պարագայում հարկ ենք համարում նշել, որ եթե Նախագծին կից ներկայացված հավելվածի 40-րդ կետում ամրագրված կարգավորման նպատակը «Գնահատման գործունեության մասին» օրենքի 20-րդ հոդվածի 8-րդ մասում ամրագրված կարգավորման իմաստով՝ քննության մասնակիցներին քննության արդյունքների մասին պատշաճ իրազեկելն է, ապա հարկ է նկատի ունենալ, որ ըստ հիշյալ կարգավորման՝ քննության մասնակիցներին քննության արդյունքների մասին իրազեկումը պետք է իրականացվի քննությունից հետո անմիջապես:
	Չի ընդունվել:
   Հավելվածի 36-րդ կետից հետևում է, որ քննության մասնակիցը առաջադրանքն ավարտելուց հետո անմիջապես համակարգչային ծրագրի միջոցով տեղեկանում է արդյունքների մասին: 37-րդ կետի համաձայն՝ մասնակցի պահանջով եռօրյա ժամկետում տրամադրվում է նաև հարցաթերթիկի թղթային տարբերակը:

	12. Նախագծին կից ներկայացված հավելվածի 39-րդ կետով առաջարկվում է նախատեսել, որ Որակավորման քննության առաջադրանքի որևէ հարցի կամ դրա պատասխանի ճշտության վերաբերյալ Հայտատուն կարող է Հայաստանի Հանրապետության օրենսդրությամբ սահմանված կարգով բողոքարկել վերադասության կարգով՝ Կոմիտեի ղեկավարին, ինչպես նաև` դատական կարգով:

Նախագծին կից ներկայացված հավելվածի 42-րդ կետի համաձայն՝ Որակավորման քննության արդյունքները Հայտատուները կարող են գրավոր բողոքարկել Հանձնաժողովին` առաջադրանքի որևէ հարցադրման կամ դրա պատասխանի ճշտության մասով, որակավորման ավարտից հետո մեկ ժամվա ընթացքում: Բողոքի հիման վրա Հանձնաժողովը արձանագրային որոշմամբ մերժում է բողոքը կամ բավարարում՝ սույն կարգի 35-րդ կետում նշված միավորները հավաքելու դեպքում Հայտատուին համարելով որակավորման քննությունը հաղթահարած:

Նույն հավելվածի 43-45-րդ կետերում ամրագրված կարգավորումների համաձայն՝ 

«43. Որակավորման քննության արդյունքները կարող են գրավոր բողոքարկվել Հայտատուի կողմից` որակավորման քննության առաջադրանքի որևէ հարցի կամ դրա պատասխանի ճշտության (իր արդյունքների մասով) և ընթացակարգային խախտումների մասով: Գրավոր բողոքը քննության է առնվում վերադասության կարգով՝ Կոմիտեի ղեկավարի կողմից: Գրավոր բողոքը պետք է տրվի որակավորման քննության արդյունքները հրապարակվելուց հետո հինգ աշխատանքային օրվա ընթացքում` Կոմիտեի իրավասու ստորաբաժանմանը, որն այն ստանալուց հետո անմիջապես ներկայացնում է Կոմիտեի ղեկավարին:

44. Կոմիտեն որակավորման քննության ավարտից հինգ աշխատանքային օր հետո պարտավոր է Կոմիտեի պաշտոնական կայքում հրապարակել գրավոր բողոքի առկայության մասին տեղեկություն: Գրավոր բողոքի առկայության դեպքում հրապարակման մեջ պարտադիր պետք է նշվեն այն Հայտատուի անունը, ազգանունը և հայրանունը, ում որակավորման քննության արդյունքների վերաբերյալ ներկայացվել է գրավոր բողոք:

45. Գրավոր բողոքը քննության է առնում այն Կոմիտեում մուտքագրվելուց հետո յոթ աշխատանքային օրվա ընթացքում` Կոմիտեի ղեկավարի համապատասխան կարգադրությամբ ստեղծված աշխատանքային խմբի կողմից (այսուհետ` աշխատանքային խումբ), որի կազմում կարող են ընդգրկվել նաև գնահատողի գործող որակավորման վկայական ունեցող անձինք: Հայտատուի չներկայանալը աշխատանքային խմբի նիստին չի խոչընդոտում աշխատանքային խմբին` եզրակացություն տալուն:»:

Նախագծին կից ներկայացված հավելվածի 39-րդ և 43-րդ կետերում ամրագրված կարգավորումներից պարզ է դառնում, որ Որակավորման քննության առաջադրանքի որևէ հարցի կամ դրա պատասխանի ճշտության վերաբերյալ Հայտատուն կարող է Հայաստանի Հանրապետության օրենսդրությամբ սահմանված կարգով բողոքարկել վերադասության կարգով՝ Կոմիտեի ղեկավարին, գրավոր բողոքը քննության է առնվում վերադասության կարգով՝ Կոմիտեի ղեկավարի կողմից, գրավոր բողոքը պետք է տրվի որակավորման քննության արդյունքները հրապարակվելուց հետո հինգ աշխատանքային օրվա ընթացքում` Կոմիտեի իրավասու ստորաբաժանմանը, որն այն ստանալուց հետո անմիջապես ներկայացնում է Կոմիտեի ղեկավարին, մինչդեռ Նախագծին կից ներկայացված հավելվածի 42-րդ կետի համաձայն՝ Որակավորման քննության արդյունքները Հայտատուները կարող են գրավոր բողոքարկել Հանձնաժողովին` առաջադրանքի որևէ հարցադրման կամ դրա պատասխանի ճշտության մասով որակավորման ավարտից հետո մեկ ժամվա ընթացքում:

Այս առումով նկատի ունենալով այն հանգամանքը, որ Նախագծին կից ներկայացված հավելվածի 40-48-րդ կետերում ամրագրված կարգավորումները չեն համապատասխանում միմյանց՝ հարկ ենք համարում նշել, որ Նախագծով սահմանված բողոքարկման կարգը անհրաժեշտ է վերանայել և հստակեցնել:

Բացի այդ, Նախագծին կից ներկայացված հավելվածի 44-րդ կետի համաձայն՝ Կոմիտեն որակավորման քննության ավարտից հինգ աշխատանքային օր հետո պարտավոր է Կոմիտեի պաշտոնական կայքում հրապարակել գրավոր բողոքի առկայության մասին տեղեկություն:

Այս առումով հարկ է նկատի ունենալ, որ Նախագծին կից ներկայացված հավելվածի 43-րդ կետում ամրագրված կարգավորման համաձայն՝ Գրավոր բողոքը պետք է տրվի որակավորման քննության արդյունքները հրապարակվելուց հետո հինգ աշխատանքային օրվա ընթացքում, իսկ նույն հավելվածի 40-րդ կետի համաձայն՝ Որակավորման քննությունների արդյունքները հրապարակվում են որակավորումն անցկացվելուց հետո 1 աշխատանքային օրվա ընթացքում:

Տվյալ պարագայում նկատի ունենալով վերոգրյալ կարգավորումներում առկա անհապատասխանությունները՝ հարկ ենք համարում նշել, որ Նախագծով սահմանված հիշյալ կարգավորումներն անհրաժեշտ է վերանայել և հստակեցնել:
	Չի ընդունվել:
   Ներկայացված կարգավորումներն ունեն հետևյալ նպատակները.

   - Որակավորման քննության առաջադրանքի որևէ հարցի կամ դրա պատասխանի ճշտության վերաբերյալ բողոքը կարող է ներկայացվել Կոմիտեի ղեկավարին, սակայն եթե դիմորդը ցանկանում է արագացված ընթացակարգով իրականացնել բողոքարկումը, ապա 1 ժամվա ընթացքում դիմում է Հանձնաժողովին:

   Վերադասության կարգով բողոք կարող է ներկայացվել 5 օրվա ընթացքում, հետևաբար Կոմիտեն որակավորման քննության ավարտից հինգ աշխատանքային օր հետո Կոմիտեի պաշտոնական կայքում հրապարակում է գրավոր բողոքի առկայության մասին տեղեկություն:
   Վերոգրյալի հիման վրա կարծում ենք, որ որևէ հակասություն և անհամապատասխանություն առկա չէ:

	13. Նախագծին կից ներկայացված հավելվածի 51-րդ կետով առաջարկվում է նախատեսել, որ Հանձնաժողովի արձանագրության հիման վրա, այն ներկայացնելուն հաջորդող երեք աշխատանքային օրվա ընթացքում, Կոմիտեի ղեկավարն ընդունում է որոշում Հայտատուին որակավորման վկայական տրամադրելու վերաբերյալ:

Այս առումով հարկ ենք համարում նշել, որ Նախագծին կից ներկայացված հավելվածի 50-րդ կետի համաձայն՝ (…) որակավորման քննությունը հաղթահարած Հայտատուներին որակավորման վկայականներ տրամադրելու վերաբերյալ Կոմիտեի ղեկավարի հրամանի նախագիծը Կոմիտեի իրավասու ստորաբաժանումը ներկայացնում է Կոմիտեի ղեկավարին:
«Գնահատման գործունեության մասին» օրենքի 20-րդ հոդվածի 9-րդ մասի համաձայն՝ Քննության դրական արդյունքներով լիազոր մարմինը որոշում է կայացնում հայտատուին գնահատողի որակավորման վկայական տրամադրելու վերաբերյալ։

Տվյալ պարագայում նկատի ունենալով վերոգրալը՝ հարկ ենք համարում նշել, որ Նախագծին կից ներկայացված հավելվածի 50-րդ և 51-րդ կետերում ամրագրված կարգավորումներն անհրաժեշտ է համապատասխանեցնել միմյանց՝ միաժամանակ դրանք դիտարկելով «Գնահատման գործունեության մասին» օրենքի 20-րդ հոդվածի 9-րդ մասում ամրագրված կարգավորման համատեքստում:
	Չի ընդունվել:
   Որակավորման վկայական տրամադրելու վերաբերյալ դրույթները գտնվում են պատշաճ համակարգային կապի մեջ: Որակավորման քննության արդյունքների հրապարակումից հետո 3 աշխատանքային օրվա ընթացքում Հանձնաժողովից ստացված արձանագրությունը, կարգի 53-րդ կետում նշված պետական տուրքի անդորրագիրը և որակավորման քննությունը հաղթահարած Հայտատուներին որակավորման վկայականներ տրամադրելու վերաբերյալ Կոմիտեի ղեկավարի հրամանի նախագիծը Կոմիտեի իրավասու ստորաբաժանումը ներկայացնում է Կոմիտեի ղեկավարին:

Հանձնաժողովի արձանագրության հիման վրա, այն ներկայացնելուն հաջորդող երեք աշխատանքային օրվա ընթացքում, Կոմիտեի ղեկավարն ընդունում է որոշում Հայտատուին որակավորման վկայական տրամադրելու վերաբերյալ: Օրենքի 20-րդ հոդվածի 9-րդ կետն ընդհանուր է շարադրված և ժամկետների կամ այլ հարցերի վերաբերյալ կանոնակարգումներ (սահմանափակումներ չի նախատեսում):

	14. Նկատի ունենալով այն հանգամանքը, որ Նախագծով նախատեսվում է սահմանել որակավորմանն քննությունների անցկացման կարգը, և միևնույն ժամանակ, նկատի ունենալով նաև «Գնահատման գործունեության մասին» օրենքի 20-րդ հոդվածի 4-րդ մասում ամրագրված կարգավորման պահանջները՝ համաձայն որոնց՝ որակավորման քննությունների անցկացման կարգով սահմանվում են որակավորման քննության ժամկետները, քննությանը մասնակցելու համար անհրաժեշտ փաստաթղթերի ցանկը, դրանց ներկայացման ժամկետները և ձևերը, քննության ժամանակ առաջադրվող հարցերի և խնդիրների քանակը, քննությունների արդյունքների գնահատման կարգը, քննության անցկացման համար նախատեսված ժամանակը, տեխնիկական միջոցներից օգտվելու կարգը, որակավորման վկայական ստանալու համար անհրաժեշտ միավորների քանակը, քննության արդյունքների բողոքարկման կարգը, ինչպես նաև քննությունը պատշաճ անցկացնելուն ուղղված այլ դրույթներ՝ հարկ ենք համարում նշել, որ Նախագծին կից ներկայացված հավելվածի 53-55-րդ կետերում ամրագրված կարգավորումներն անհրաժեշտ է հանել՝ քանի որ դրանք դուրս են Նախագծի կարգավորման առարկայի շրջանակներից:

Միևնույն ժամանակ, Նախագծին կից ներկայացված հավելվածից առաջարկում ենք հանել նաև 56-րդ կետը՝ նկատի ունենալով այն հանգամանքը, որ հիշյալ կարգավորումն արդեն իսկ առկա է «Անշարժ գույքի գնահատման գործունեության մասին» օրենքում փոփոխություն կատարելու մասին» 10.12.2021 թվականի ՀՕ-419-Ն օրենքի 2-րդ հոդվածում:
 Բացի այդ, նկատի ունենալով «Նորմատիվ իրավական ակտերի մասին» օրենքի 13-րդ հոդվածի կարգավորումները՝ հարկ ենք համարում նշել, որ Նախագծին առնչվող անցումային դրույթներն անհրաժեշտ է նախատեսել Նախագծում, այլ ոչ թե դրան կից ներկայացված հավելվածում:
	Մասամբ է ընդունվել:
Հավելվածի 53-54-րդ կետերը 49-52-րդ կետերի տրամաբանության մաս են կազմում և դրանք հանելը կառաջացնի կարգավորման խզում: 55-րդ կետը վերաբերում է քննության փաստաթղթերի պահպանմանը, որը ամբողջ կարգին է վերաբերում և երաշխավորում է փաստաթղթերի պահպանվածությունը, որը բխում է նաև մասնակիցների շահերից (օրինակ՝ փաստաթղթեր պահանջելու դեպքում դրանք տրամադրելու հնարավորություն ապահովելը): 56-րդ կետը հանվել է:

